
'முத்திறத்தார் ஈசன் முதற்றிறத்தைப் பாடியவா(று)

ஒத்தமைத்த செப்பேட்டி னுள்ளெழுதி - இத்தலத்தின்

எல்லைக் கிரிவாய் இசையெழுதி னான் கூத்தன்

தில்லைக்சிற் றம்பலத்தே சென்று'






 (தெ. இ. க. தொகுதி IV. பக்கம் 34, செய்யுள் 55). 
 
என வரும் வெண்பாவாகும். 

இறைவன் திருக்கோயிலுக்குச் செய்யும் திருப்பணி, நாட்டில் வாழும் ஏழையெளிய மக்களுக்கும் நற்பயனளித்தல் வேண்டும் என்னும் பெருநோக்குடையவன் காலிங்கராயன் என்பது, அவன் தில்லைச் சிவகாமியம்மை திருக்கோயிலில் நாள் தோறும் இளங்குழந்தைகளுக்குப் பாலும் எண்ணெயும் வழங்குமாறு அறக்கட்டளை வகுத்துள்ள சமுதாயத் தொண்டினால் நன்குணரப்படும். இச் செய்தி. 




“செல்வி திருந்தறங்கள் தென்னகரித் தில்லைக்கே

நல்லமகப் பால்எண்ணெய் நாடோறுஞ் செல்லத்தான்

கண்டான் அரும்பையர்கோன் கண்ணகனீர் ஞாலமெல்லாங்

கொண்டானந் தொண்டையார் கோன்"






 (தெ. இ. தொகுதி IV. பக். 34, பாடல் 47) 
 
எனவரும் வெண்பாவில் விரித்துரைக்கப் பெற்றுள்ளமை காணலாம். 

திருஞானசம்பந்தப் பிள்ளையார் முதலிய தேவார ஆசிரியர்கள் மூவரும் பாடியருளிய தேவாரத்திருப்பதிகங்களை தடையின்றி எல்லாரும் இருந்து கேட்டற்குரிய தேவராய 
மண்டபத்தைத் தில்லையம்பல முன்றிலிலே காலிங்கராயன் கட்டினான், இச்செய்தி. 




நட்டப் பெருமானார் ஞானங் குழைத்தளித்த

சிட்டப் பெருமான் திருப்பதியம்- முட்டாமைக்

கேட்போர்க்கு மண்டபத்தைச் செய்தான்தெவ் வேந்தர்கெட

வாட்போக்குத் தொண்டையர்கோன் மன்'





 
 (தெ. இ.க. தொகுதி IV, பக். 34) 

